
Հավանություն տալ «Ա.Ի.Ալիխանյանի անվան Երևանի ֆիզիկայի ինստիտուտ» պետական ոչ առևտրային կազմակերպության հեռանկարային զարգացման ուղղությունները որոշելու, ինստիտուտի կառավարման բարեփոխումներն իրականացնելու և գիտական հետազոտությունների արդյունավետությունը բարձրացնելու նպատակով Հայաստանի Հանրապետության վարչապետի 2009 թվականի մայիսի 20-ի «Փորձագիտական հանձնաժողով ստեղծելու մասին» N416-Ա որոշմամբ ստեղծված Միջազգային փորձագիտական հանձնաժողովի եզրակացության հիման վրա մշակված Ա.Ի.Ալիխանյանի անվան Երևանի ֆիզիկայի ինստիտուտի զարգացման ուղղությունների վերաբերյալ զեկույցին` համաձայն հավելվածի:

ՀՀ էկոնոմիկայի նախարար Ներսես Երիցյան
 Հավելված
ՀՀ կառավարության  2010թ. 

արձանագրային որոշման
ԶԵԿՈՒՅՑ
«Ա.Ի.ԱԼԻԽԱՆՅԱՆԻ ԱՆՎԱՆ ԵՐԵՎԱՆԻ ՖԻԶԻԿԱՅԻ ԻՆՍՏԻՏՈՒՏ» ՊԵՏԱԿԱՆ ՈՉ ԱՌԵՎՏԱՅԻՆ ԿԱԶՄԱԿԵՐՊՈՒԹՅԱՆ ԶԱՐԳԱՑՄԱՆ ՈՒՂՂՈՒԹՅՈՒՆՆԵՐԻ ՎԵՐԱԲԵՐՅԱԼ 

Ի կատարումն ՀՀ վարչապետի` «Փորձագիտական հանձնաժողով ստեղծելու մասին» 2009 թվականի մայիսի 20-ի N416-Ա որոշման հանձնարարականի` ամփոփելով փորձագետների միջազգային աշխատանքային խմբի ղեկավար Դուբնայի Միջուկային հետազոտությունների միացյալ ինստիտուտի Ֆլյորովի անվան միջուկային ռեակցիաների լաբորատորիայի գիտական ղեկավար ակադեմիկոս Յու. Հովհաննիսյանի և աշխատանքային խմբի անդամների
 կողմից մշակված եզրակացություններն ու առաջարկները և ՙԱ.Ի. Ալիխանյանի անվան Երևանի ֆիզիկայի ինստիտուտ՚ պետական ոչ առևտրային կազմակերպության (այսուհետև` ԵրՖԻ), նրա չորս խոշոր գիտական ստորաբաժանումների վերջին երկու տասնամյակի գործունեության հաշվետվությունները, դրանց քննարկման արդյունքները` ներկայացվում է զեկույց ԵրՖԻ-ի զարգացման հեռանկարային ուղղությունների վերաբերյալ: 

ԵրՖԻ-ն հիմնադրվել է 1943թ., այն Հայաստանի ամենից մեծ և հեղինակավոր գիտական կազմակերպությունն է: Ինստիտուտը ծանր ժամանակաշրջան է հաղթահարել հզոր գիտական ավանդույթների, գիտական անձնակազմի բարձր գիտական արդյունավետության, միջազգային ակտիվ համագործակցության` խոշոր գիտական ծրագրերին և գիտափորձերին ինստիտուտի մասնակցության և մեծ թվով անհատական դրամաշնորհների շնորհիվ:

Ինստիտուտի գիտական ներուժը և ենթակառուվածքը բնութագրում են հետևյալ ցուցանիշները.

1. Գիտական հիմնական ենթակառուցվածքը ներկայացնում են ինստիտուտի չորս խոշոր գիտական ստորաբաժանումները` տեսական ֆիզիկայի, փորձարարական ֆիզիկայի, տիեզերական ճառագայթների, արագացուցչային ֆիզիկայի և տեխնիկայի բաժանմունքները, ՙՆոր Ամբերդ՚ և ՙԱրագած՚ գիտական կայանները (ծովի մակերևույթից 2000 և 3250մ բարձրության վրա), ՙԱՐՈՒՍ՚ 6 ԳԷՎ հզորությամբ սինքրոտրոնը (շահագործվել է 1967թ.-ին), համակարգչային կենտրոնը.

2. ԵրՖԻ-ն ունի (2009թ. սեպտեմբերի դրությամբ) 483 աշխատող, այդ թվում` 335 գիտաշխատող, որոնցից 33-ը գիտության դոկտորներ են, 107-ը` թեկնածուներ.

3. 2004-2008թթ. ԵրՖԻ-ի գիտաշխատողներրը 976 գիտական հրապարակումների հեղինակ և համահեղինակ են եղել.

4. ԵրՖԻ-ն հղումների թվով ֆիզիկայի բնագավառում աշխարհի 100 առաջատար  ինստիտուտների թվում է. 

5. Միջազգային դրամաշնորհների տարեկան ծավալը 2008թ. կազմել է 268152,80 հազար դրամ կամ 692, 90 հազար ԱՄՆ դոլար.

6. ԵրՖԻ-ին 2009թ. գիտական և գիտատեխնիկական գործունեության բազային ֆինանսավորման երկու ենթածրագրերի` հիմնարար և կարևորա գույն նշանակություն ունեցող կիրառական հետազոտությունների և գիտական գործունեության ենթակառուցվածքի պահպանման  և զարգացման գծով պետական բյուջեից հատկացվել է  249 891,0 հազար դրամ ֆինանսավորում.

7. Գիտական համագործակցությունը խոշոր գիտական կենտրոնների հետ (հիմնական կոլաբորատորներ)` 

1) Թոմաս Ջեֆերսոնի անվան ազգային արագացուցչային համալիր, ԱՄՆ, 

2)  Գերմանական սինքրոտրոնային արագացուցչի կենտրոն (ԴԵԶԻ),

3) Միջուկային հետազոտությունների միացյալ ինստիտուտ (ՄՀՄԻ), Ռուսաստանի Դաշնություն, ք. Դուբնա,

4) Միջուկային հետազոտությունների եվրոպական կենտրոն (ՑԵՌՆ), Շվեյցարիա,

5) Բարձր էներգիաների ստերեոսկոպիկ համակարգ (ՀԵՍՍ), Նամիբիա և այլոց հետ:

8. 2009թ. ԵրՖԻ-ի կողմից Հայաստանում կազմակերպվել է 5 միջազգային կոնֆերանս.

9. Վերջին 5 տարիներին ԵրՖԻ-ի գիտնականները ստացել են 6 հեղինակավոր մրցանակ` ՀՀ Նախագահի մրցանակը 2005թ.-ին ֆիզիկայի բնագավառում լավագույն աշխատանքների շարքի համար և  միջազգային 5 մրցանակ:

ԵրՖԻ-ն Հայաստանում եզակի գիտահետազոտական ենթակառուցվածք ունեցող կազմակերպություն է` ֆիզիկայի բնագավառում գերազանցության կենտրոն: ԵրՖԻ-ն գիտության և գիտատար տեխնոլոգիաների զարգացման գերազանց հիմք է առաջարկում` ժամանակակից ֆիզիկայի տարբեր բնագավառներում ինստիտուտում իրականացվող առաջավոր գիտական հետազոտությունների, ֆիզիկայի նվաճումները գիտական տարբեր ուղղությունների սահմանագծում (միջդիսցիպլինար հետազոտություններում) և տեխնոլոգիաների մշակման գործում կիրառելու հնարավորությունների ակտիվ որոնումների շնորհիվ:   

Վերլուծելով ԵրՖԻ-ի ներկայիս գործունեությունը հիմնարար և կիրառական հետազոտությունների բնագավառում, նրա դերը Հայաստանում գիտության և կրթության զարգացման և գիտատար տեխնոլոգիաների մշակման գործում, ինչպես նաև Միջազգային փորձագիտական հանձնաժողովի առաջարկները` առանձնացվել են ինստիտուտի հետագա գործունեության կազմակերպման հետ կապված հետևյալ խնդիրները.

1. ԵրՖԻ-ի նոր կարգավիճակի և կառուցվածքի որոշումը. նրա վերափոխումը Ա.Ի.Ալիխանյանի անվան ազգային գիտական լաբորատորիայի.

2. Ազգային գիտական լաբորատորիայի չափանիշների ապահովումը` միջազգային չափանիշների հետ համադրելի.

3. ԵրՖԻ-ի կառավարման համակարգի համապատասխանեցումը Ազգային գիտական լաբորատորիայի կառուցվածքին և գիտական ծրագրերին.

4. Գիտական հետազոտությունների գերակա ուղղությունների որոշումը.

5. Գերակա ուղղություններին համապատասխան Ազգային գիտական լաբորատորիայի գիտական ենթակառուցվածքի և հիմնական փորձարարական բազայի նորացումը.  

6. Համապատասխան պետական ֆինանսավորումը` փորձարարական ֆիզիկայի բնագավառում աշխատատանքներ իրականացնելու համար.

7. Կրթական կենտրոնի ստեղծումը` մագիստրոսական և ասպիրանտական ուսուցման կազմակերպման նպատակով, ասպիրանտուրայի բավարար քանակով պետական պատվերի տեղերի ապահովումը (այս տարի ԵրՖԻ-ին հատկացվել է 2009/2010 ուսումնական տարվա համար ասպիրանտուրա առկա ուսուցման գծով ընդունելության ընդամենը 2 տեղ).

8. Երիտասարդ մասնագետներին ինստիտուտի բազային ծրագրերում ներգրավելը, գիտական անձնակազմի երիտասարդացումը.

9. Գիտական ներուժի ցրվածության կանխումը (ինստիտուտի գիտաշխատողները անհատապես կամ փոքր խմբերով մասնակցում են ԱՄՆ և Եվրոպայի գիտական կենտրոններում կատարվող գիտափորձերին` օգտվելով նրանց փորձարարական բազայից): Հայաստանի ազգային լաբորատորիայում արդիական փորձարարական բազայի ստեղծումը հնարավորություն կտա նաև ազգային լաբորատորիայում իրականացնել համապատասխան մասշտաբի գիտափորձեր և գիտնականներ ընդունել այլ երկրներից.

10. Միջազգային համագործակցության ծրագրերին մասնակցելու համար պետական ֆինանսավորման ապահովում:

Ինստիտուտի սերտ կապը Հայաստանի գիտատեխնիկական և կրթական կառույցների հետ, մասնակցությունը միջազգային գիտական նախագծերին, ԱՄՆ և Եվրոպայի արագացուցչային համալիրներում իրականացվող համատեղ գիտափորձերին, ժամանակակից փորձարարական սարքավորումների նախագծմանը և արտադրությանը, ուղղակի և արդյունավետ ճանապարհ են համաշխարհային գիտության նվաճումները և առաջավոր տեխնոլոգիաները ազգային մասշտաբի նախագծեր փոխանցելու համար: Ակնհայտ է, որ ԵրՖԻ-ի զարգացման գործընթացը պետք է շարունակվի նոր կարգավիճակով և կառուցվածքային հիմքով: Ինստիտուտի գիտական արդյունավետության բարձրացման միջոցառումները և կառավարման ծրագրավորվող բարեփոխումը այն կդարձնեն օրինակելի մոդել Հայաստանում գիտության մյուս բնագավառները ներկայացնող գիտական կենտրոնների ձևավորման և գիտական գործունեության բարեփոխման համար:

Հիմք ընդունելով ՀՀ վարչապետի որոշմամբ ստեղծված փորձագիտական հանձնաժողովի կողմից տրամադրած եզրակացություններն և առաջարկները` ԵրՖԻ-ի համար համապատասխան ենք գտնում զարգացման հետևյալ հեռանկարը.

1. ԵրՖԻ-ի վերածումը Ազգային գիտական լաբորատորիայի` միջազգային չափանիշներին համապատասխան գիտական գերազանցության կենտրոնի, որը կտնօրինի ազգային գիտական լաբորատորիաներին հատուկ` գիտական բազմազան ուղղություններով, ինչպես նաև միջդիսցիպլինար հետազոտությունների իրականացման համար նախատեսված եզակի գիտական ենթակառուցվածք. 

2. Ազգային գիտական լաբորատորիան կպահպանի և կզարգացնի հիմնարար ֆիզիկայի հետազոտական ենթակառուցվածքը, արագացուցչային ֆիզիկան և կապահովի դրանց կիրառությունը.

3. Կիրականացնի պետության նպատակային գիտական և տեխնոլոգիական երկարաժամկետ ծրագրեր, որոնք պահանջում են նախագծերի կառավարման առանձնահատուկ մեխանիզմների, լայն համագործակցության, այլ համալիր պայմանների առկայություն.

4. Ազգային գիտական լաբորատորիան կապող հանգույց կլինի Հայաստանի և միջազգային գիտական հանրության միջև` հնարավորություններ ստեղծելով մասնակցելու միջազգային առաջատար նախագծերին.

5. Ազգային գիտական լաբորատորիան կհանդիսանա կապող ուղի նոր զարգացումները Հայաստան բերելու համար, ինչպես օրինակ` Միջուկային բժշկության կենտրոնը, Ռադիացիոն վերամշակման համալիրը, ԳՐԻԴ գիտատեղեկատվական համակարգը, Հայաստանի համար տեխնոլոգիական հենք զարգացնելու հնարավորություններ և այլն.

6. Ազգային գիտական լաբորատորիան կդառնա ուսուցման կենտրոն հիմնարար ֆիզիկայի, հարակից տեխնոլոգիաների, տեղեկատվական տեխնոլոգիաների համար. 

7. Ազգային գիտական լաբորատորիան կարող է դառնալ միջուկային անվտանգության, քիմիայի, կենսաբանության հարցերով փորձաքննությունների անցկացման տարածաշրջանային կենտրոն.  

8. Ազգային գիտական լաբորատորիայի գործունեությունը էական կլինի Հայաստանի գիտելիքահենք տնտեսության համար.

9. Ազգային գիտական լաբորատորիան կնպաստի երկրի նորամուծական– արտադրական զարգացմանը` միջուկային և հարակից բնագավառների գիտելիքահենք բարձր տեխնոլոգիական մշակումների ներդրման միջոցով.
10. Ազգային գիտական լաբորատորիայի գործունեության առաջնահերթ խնդիրներից կլինեն գիտատար ուղղություններում ժամանակակից տեխնոլոգիաների զարգացման համար ենթակառույցների ստեղծումը, բարձր տեխնոլոգիական մշակումների խթանումը, ուղղորդումը նրանց դեպի շուկա և արդյունաբերության ոլորտ, ներդրումային բարենպաստ միջավայրի և նոր աշխատատեղերի ստեղծումը.
11. Աշխարհի առաջատար գիտական կենտրոնների գիտնականներից կազմված Միջազգային գիտական կոմիտեի ստեղծումը` Ազգային գիտական լաբորատորիայի տարեկան գիտաթեմատիկ պլանի մշակման և հիմնական աշխատանքների գերակայությունների որոշման նպատակով:

Այս հեռանկարով կմշակվի Ազգային գիտական լաբորատորիայի կանոնադրությունը` սահմանելով կառավարման համակարգը և կառուցվածքը: 
� Փորձագիտական հանձնաժողովի կազմը` Յու.Հովհաննիսյան, Միջուկային հետազոտությունների միացյալ ինստիտուտ (Ռուսաստանի Դաշնություն), հանձնախմբի նախագահ; Ֆ.Ահարոնյան, Մաքս Պլանկի ինստիտուտ (Գերմանիա); Ա.Աբրահամյան, Նոտր Դամի համալսարան (ԱՄՆ); Յոհ.Կնապպ, Լիդսի համալսարան, (Մեծ Բրիտանիա, Գերմանիա); Ա.Վագներ, Գերմանական էլեկտրոնային սինքրոտրոն (Գերմանիա); Վ.Գրայներ, Առաջավոր գիտության Ֆրանկֆուրտի ինստիտուտ (Գերմանիա); Ջ.Էլլիս, Միջուկային հետազոտությունների եվրոպական կենտրոն (Մեծ Բրիտանիա); Ս.Գեյթս, Գիտական հետազոտությունների ազգային ինստիտուտ (Ֆրանսիա); Ռ.Կալպակչիևա, Միջուկային հետազոտությունների միացյալ ինստիտուտ (Ռուսաստանի Դաշնություն)






